
UO‘K: 159.936-053.(086.3)

HARBIY XIZMATCHILARDA STRESSGA TA’SIR 
QILUVCHI OMILLARNI TADQIQ ETISHNING 
IJTIMOIY-PSIXOLOGIK XUSUSIYATLARI

Irgashev Zarif Djamaldinivich
Andijon davlat pedagogika instituti
Pedagogika va psixologiya kafedrasi mustaqil izlanuvchisi

Annotatsiya. Maqolada harbiy xizmatchilarning psixologik xususiyatlarini o‘rganish asosida ularda namoyon 
bo‘ladigan stressni yuzaga keltiruvchi omillar tahlil qilinib, ushbu omillarning oldini olish usullari o‘rganilgan. 
Shuningdek, harbiy xizmatchi shaxsida stress holatining ijtimoiy-psixologik xususiyatlarini aniqlashga doir 
metod va vositalar tadqiq etilgan hamda samarali tavsiyalar ishlab chiqilgan. 

Kalit so‘zlar: ijtimoiy vaziyat, bardoshlilik darajasi, psixologik bilim, harbiy xizmat, stress, harbiy xizmatchi, 
ijtimoiy muhit, stress omillari.  
Abstract. This article analyzes the stress-inducing factors manifested in military personnel based on the study 
of their psychological characteristics, enabling the exploration of effective prevention methods. Furthermore, 
it investigates methods and tools for identifying the socio-psychological aspects of stress manifestation in the 
personality of military personnel and provides practical recommendations for its mitigation. 

Key words: social situation, resilience level, psychological knowledge, military service, stress, military 
personnel, social environment, stress factors.  
Аннотация. В статье на основе изучения психологических особенностей военнослужащих проведён 
анализ факторов, вызывающих стресс, с целью выявления методов его профилактики. Также 
исследованы методы и средства выявления социально-психологических характеристик проявления 
стресса у личности военнослужащего и предложены эффективные рекомендации по снижению уровня 
стресса.

Ключевые слова: социальная ситуация, уровень устойчивости, психологические знания, военная 
служба, стресс, военнослужащий, социальная среда, стрессовые факторы.  

KIRISH 
Jahonda zamonaviy dunyo talablari kundan-kunga ortib bormoqda va bu barcha sohalarga, jumladan, 

harbiy xizmatga ham ta’sir ko‘rsatmoqda. Harbiy sohalarda xizmat olib borayotgan xodimlar nafaqat jis-
moniy jihatdan, balki psixologik, axborot va texnologik jihatdan ham yuqori tayyorgarlikka ega bo‘lishlari 
kerak. Ularga qo‘yilayotgan talablar faqat jangovar tayyorgarlik bilan cheklanib qolmay, balki stressga chi-
damlilik, tezkor qaror qabul qilish qobiliyati va zamonaviy texnologiyalarni o‘zlashtirish darajasini ham o‘z 
ichiga oladi. Xususan, YUNESKO harbiy xodimlar ham tinchlikni saqlashda muhim rol o‘ynashini ta’kid-
laydi. Shu sababli, u harbiy ta’lim tizimida inson huquqlari, mojarolarni tinch yo‘l bilan hal qilish usullari va 
xalqaro gumanitar huquq asoslarini o‘rgatishni qo‘llab-quvvatlaydi. Shuningdek, psixologik barqarorlik va 
ijtimoiy moslashuv uchun zamonaviy talablarning kuchayishi insonlar, ayniqsa harbiy xizmatda bo‘lganlar 
uchun kuchli psixologik bosimni keltirib chiqarishi mumkin [1].

V.P. Petlenko o‘z takliflari orqali shaxs salomatligini muvozanat holati sifatida tushunish, shax-

sning moslashish qobiliyati (sog‘liq potentsiali) va doimiy o‘zgaruvchan turli hayotiy sharoitlar o‘rtasidagi 
muvozanatni akademik asoslaydi. I.I. Dubrovinaning “ruhiy salomatlik” va “ruhiy sog‘lomlik” hodisalari 
o‘rtasidagi munosabatni izohlaydi. Ruhiy salomatlik darajalarini hisobga olsak, an’anaviy yondashuv — 
biologiya va tibbiyot sohalaridan tashqariga chiqmaydi. Shuningdek, shaxsning moslashuvini o‘rganishda 
psixologik yondashuv muhim ahamiyat kasb etadi [2].

So‘nggi yillarda ijtimoiy guruhlardagi shaxslarning o‘zaro munosabatlarini o‘rganuvchi tadqiqotchi 
psixologlar hamda tibbiyot xodimlari o‘rtasida o‘zaro samarali faoliyat olib borilmoqda. Tibbiyot psixologi-
yasining alohida tarmog‘i — “salomatlik psixologiyasi”da shaxsning turli hayotiy sharoitlarda ruhiy holat-
larga duch kelganda, yolg‘iz va serxavotir odamlarning ruhiy holatlari, kutishlari, munosabatlari o‘rganilm-
oqda. Kuzatishlar davomida o‘zida depressiya — tanglik holatini boshidan kechirayotgan shaxsning 
aynan o‘zi haqidagi fikrlari negativ bo‘lishi aniqlangan [3]. O‘z faoliyatlarida normal kundalik funksiyalarni 
bajarayotgan odamlarga qaraganda, bu turdagi shaxslar o‘zlarini yomon baholashadi, bo‘lib o‘tgan voqea 
va vaziyatlardan faqat yomonlarini eslab, kelajakka ishonchsizlik bilan qarashadi. Bunday toifadagi shax-
slarning fikrlash darajalari odatda depressiv tafakkur deb ataladi.

Bugungi kun harbiy xizmatchilarining ham jismoniy, ham ruhiy salomatligiga jiddiy ta’sir ko‘rsatadigan 
stress holatlarining mavjudligi va unga nisbatan barqaror munosabat bildirish uning uchun nafaqat salo-
matligini asrash kaliti, balki olib borayotgan faoliyatining samarasiga ham ta’sir ko‘rsatuvchi muhim omil 
ekanligini hisobga olgan holda, bugun harbiy xizmatchilarning stressga barqarorligini tadqiqot predmeti 
sifatida o‘rganish muhim ahamiyat kasb etmoqda.

Harbiy xizmatchilar shaxsida stressning ifodalanishi muammosini o‘rganish, harbiy xizmatchida 
namoyon bo‘lgan xulqning shakllanishida uning qaysi xususiyatlari yetakchilik qilganligi, u yoki bu hat-
ti-harakatlarni sodir etishida nimalarga asoslanganligini aniqlash muhim ahamiyat kasb etib, empirik 
jihatdan o‘z tasdig‘ini topishi lozim bo‘lgan xulosalar bilan asoslanishi, hamda harbiy xizmatchi o‘tmishi va 
hozirgi mavjudligini tushuntirish bilan cheklanib qolmasdan, uning xulqida kelajakda yuz berishi mumkin 
bo‘lgan o‘zgarishlarni ham bashorat qila olishi lozim.

Ushbu jarayonda harbiy xizmatchi shaxs xususiyatlari, xatti-harakatlarining motivi, rivojlanishi va aso-
siysi — nima uchun ba’zi harbiy xizmatchilar harbiy jamoaga, harbiy faoliyat jarayoniga osonlik bilan 
moslashishi, ba’zilarining esa atrofdagilar (xizmatdoshlari, boshliq va bo‘ysinuvchilari) bilan o‘zaro mulo-
qotda qiyinchilikka uchrashi masalasini ochib berish muhim ahamiyat kasb etadi. Har qanday, hattoki 
normal faoliyat ham zo‘riqishni keltirib chiqarishi mumkin va komandir buni nazardan qochirishi kerak 
emas [4].

Stressni klassifikatsiyalashda turli xil prinsiplarga asoslangan holda yondashiladi:
stressga olib keluvchi sharoit va faktorlar tahlili asosida: bular — tirik organizm butunligi va gomeo-

stazning buzilishiga olib keluvchi stimullar; individning faoliyatini buzuvchi stimullar (maqsadning yo‘qol-
ishi, e’tiborning chalg‘ishi); ijtimoiy ta’sir etuvchi stimullar (ijtimoiy konfliktlar, turmush tarzi);

ta’sir etuvchi kuch qanday intensivlikda ta’sir etishini hisobga olish asosida: bunda yuqori darajada 
ta’sir etuvchi salbiy ta’sir ruhiy-emotsional jarohat chaqiradi, kam intensivlikdagi salbiy ta’sir esa frustrat-
siyaga olib keladi;

stress holatida javob reaksiyasini baholash orqali: tug‘ma, shartsiz salbiy reflekslar ma’lum bir dara-
jada stress holatini keltirib chiqaradi, shartli, ya’ni hayotiy tajriba davomida orttirilgan reflekslar esa bosh-
qacha darajadagi stress holatini namoyon qiladi;

zo‘riqish holatidagi emotsional omilning rolini tahlil qilish asosida ham stress holati yuz berishi mumkin. 
Ko‘rinadiki, emotsional holatlarning ichida boshqalariga nisbatan stress inson hayotida juda ko‘p sodir 
bo‘ladigan kechinmalardan biri hisoblanadi. Shuning uchun ham tadqiqotlarning aksariyatida shaxs emot-
sional holatini o‘rganishda stress muammosiga alohida dolzarb masala sifatida qaraladi.

MAVZUGA OID ADABIYOTLAR SHARHI
Bu muammo bilan O‘zbekistonlik psixologlardan F.A. Akramova, M.G. Davletshin, E. G‘. G‘oziyev, 

N.Z. Ismoilova, V.M. Karimova, D. G‘. Muhamedova, Z.T. Nishonova, D.S. Qarshiyeva, B.R. Qodirov, 
N.S. Safayev, R.S. Samarov, F.T. Shermatov, G‘.B. Shoumarov, R.A. Abdurahmanov, A.G. Karayan, D.U. 
Mamadiyarova va G.D. Teshabayevalar o‘z ilmiy tadqiqotlarida talabalarning psixologik muammolarining 
turli jihatlarini ochib berganlar.

Markaziy Davlatlar Hamdo‘stligi mamlakatlari olimlaridan I.A. Sabitov, M.I. Dyachenko, M.A. Ber-
ebin, L.I. Vasserman, V.V. Gubin, A.V. Litkin, K.V. Vsechasniy, M.I. Marin, A.N. Tarasov, T.V. Sinyavskaya, 

L.E. Shevchuk, L.A. Kitayev-Smik, L.V. Smolova, Yu.A. Aleksandrovskiy, B.S. Poloji, A.I. Shipilov, P.A. 
Korchemniy va A.V. Otvetchikovlar shaxsning stress holatini tuzatishga ta’sir qiluvchi yetakchi psixologik 
omillarni, korreksiya usullarini, korreksiyani optimallashtirish vositalari va mexanizmlarini aniqlash orqali 
ilmiy tadqiqot ishlarini olib borganlar.

Xorij olimlaridan tadqiq etilayotgan muammo yuzasidan ilmiy adabiyotlar tahlili shuni ko‘rsatadiki, 
stressning ijtimoiy-psixologik xususiyatlari muammosi alohida ijtimoiy-psixologik muammo sifatida o‘rganil-
magan. Ammo V.H. Bremner, G. Sele, F. Aron, G.D. Domingo, D.L. Ely, J.M. Violanti, R.A. Mostardi, T.A. 
Marteffi, E.A. Mecarterry, J.A. Martdli, F.I. Mecafferty, B.J. Kirkcaldy, I.K. Waters, J. Efown, C. Copper, T.H. 
Holmes, R.H. Rahe, R.B. Kris, A. Bernise, D. Joh va boshqalar bu borada ilmiy izlanishlar olib borganlar.

TADQIQOT METODOLOGIYASI
Metodologiyani ishlab chiqishda mualliflar stress holatlarini o‘rganishning an’anaviy usullaridagi 

mavjud kamchiliklarni bartaraf etishga intilgan. Asosan, stress omillari yoki tashvish, depressiya, umid-
sizlik va boshqalarning patologik ko‘rinishlari orqali psixologik stressni bilvosita o‘lchashga qaratilgan. 
Stress ruhiy zo‘riqishning tabiiy holati sifatida o‘lchangan.

Ushbu uslubiy nomuvofiqliklarni bartaraf etish uchun Lemour, Tessier va Fillion stressni boshdan 
kechirayotgan odamning holatini tavsiflovchi so‘rovnomani ishlab chiqqan. Buning natijasida stress omil-
lari yoki patologiyalar kabi o‘zgaruvchilarni aniqlashga hojat qolmagan. Savollar 18 yoshdan 65 yosh-
gacha bo‘lgan oddiy insonlar uchun, turli kasbiy guruhlarga nisbatan tuzilgan. Bularning barchasi ushbu 
metodni oddiy populyatsiyada turli yoshdagi va kasbiy namunalarga qo‘llash uchun universal deb his-
oblash imkonini beradi.

Texnika mualliflar tomonidan Kanada, Angliya, AQSH, Puerto-Riko, Kolumbiya, Argentina va Yaponi-
yada 5 mingdan ortiq odam namunasi asosida sinovdan o‘tkazilgan. Ushbu uslub Ottava universitetida 
Klement va Young tomonidan, Larsi esa universitetda, Monreal kasalxonasida, shuningdek, Tessier va 
uning Sankt-Peterburgdagi hamkasblari, Frensis Assizi va Sent-Justine (Monreal)da qo‘llagan. Rossiyada 
metodologiya N.E. Vodopyanova tomonidan o‘qituvchilar, talabalar va tijorat xodimlarining 500 kishilik 
namunasi asosida sinovdan o‘tkazilgan. Ko‘pgina tadqiqotlar shuni ko‘rsatdiki, PSM (Psychological Stress 
Measure) yetarli psixometrik xususiyatlarga ega. PSM integral indeksi bilan Spielberger Anksiyete shka-
lasi (r = 0,73) va Beck Depressiya inventarizatsiyasi (r = 0,75) o‘rtasida korrelyatsiya aniqlangan. Ushbu 
o‘zaro bog‘liqliklarning kattaligi hissiy tanglik yoki depressiyaning umumiy tajribasi bilan izohlanadi. Shu 
bilan birga, divergent haqiqiylik tadqiqotlari shuni ko‘rsatadiki, PSM kontseptual jihatdan tashvish va 
depressiyani o‘rganish usullaridan farq qiladi.

TAHLIL VA NATIJALAR
Bizning tadqiqotimizda olingan natijalar harbiy xizmatchilarning stress omillari va ularga bo‘lgan psix-

ologik moslashuv jarayonlarini chuqur o‘rganish, harbiy psixologiya sohasidagi nazariy bilimlarni boyitib, 
stress bilan bog‘liq yangi ijtimoiy-psixologik modellarni shakllantirishga xizmat qiladi. Harbiy sharoitda 
stress omillari va ularning psixologik oqibatlari bo‘yicha empirik dalillarga asoslangan bilimlar yaratishga 
imkon berib, harbiy xizmatchilarning stressga qarshi moslashuvchanligini oshirish bo‘yicha yangi nazariy 
yondashuvlar va metodikalarni ishlab chiqishga yordam beradi. 

1-jadval
R. Tessier, L.Lemyre va L.Fillionlarning “Psixologik stress shkalasi PSM-25” bo‘yicha natijalar ko‘rsatkichi

Xudud N O‘rtacha rang H p
Stressning past 
darajasi

Samarqand 159 237,75

12,195 ,002**
Qashqadaryo 150 260,32
Andijon 159 206,89
Jami 468

Stressning 
o‘rtacha darajasi

Samarqand 4 14,88

,159 ,924
Qashqadaryo 15 13,17
Andijon 7 13,43
Jami 26

Stressning yuqori 
darajasi

Samarqand 2 2,50
2,000 ,157Qashqadaryo 1 1,00

Jami 3

Tadqiqotimiz bo‘yicha olingan natijalardan shuni aytish mumkinki, stressning past darajasi bo‘yicha 
hududlar orasida sezilarli farq mavjud (p = 0,002; p < 0,01). Bu degani, kam stress darajasida bo‘lgan 
ishtirokchilarning taqsimoti hududlarga qarab statistik jihatdan ishonchli farq qiladi. Hududlar o‘rtasidagi 
asosiy farqlar shuni ko‘rsatdiki, Qashqadaryo viloyatida stressning past darajasi bo‘lgan ishtirokchilar 
ko‘proq, o‘rtacha rangi 260,32 bo‘lib, bu boshqa hududlarga nisbatan eng yuqori ko‘rsatkichni bildiradi. 
Ya’ni, Qashqadaryo viloyatida stress omillari kamroq yoki yaxshi boshqariladi. Bu hududda yashovchilar 
stressdan himoyalanish mexanizmlaridan yaxshi foydalanadi (yaxshi ijtimoiy qo‘llab-quvvatlash, hayot 
sharoitlari, mehnat sharoitlari). Odamlar hayot tarzini stressni kamaytiradigan tarzda olib boradi.

Andijon viloyatida stressning past darajasi bo‘lgan ishtirokchilar nisbatan kamroq bo‘lib, o‘rtacha rank 
206,89 — bu eng past ko‘rsatkichni bildiradi. Bu shuni anglashimiz mumkinki, Andijon viloyatida past 
stress darajasi bilan yashovchilar nisbatan kamroq. Stress omillari ko‘proq bo‘lishi mumkin (masalan, ish 
sharoitlari, yashash muhiti, ijtimoiy bosim). Stressni boshqarish imkoniyatlari boshqa hududlarga nisbatan 
kamroq bo‘lishi mumkin.

Samarqand viloyatida stress darajasi o‘rtacha holatda bo‘lib, o‘rtacha rang ko‘rsatkichlari 237,75 
— bu Andijondan yuqori, lekin Qashqadaryodan past ekanligini ko‘rsatadi. Samarqand aholisi stressni 
boshqarishda o‘rtacha natija ko‘rsatmoqda. Bu hududda stress omillari mavjud, lekin ularni boshqarish 
imkoniyatlari Andijondan yaxshiroq. Shu bilan birga, Qashqadaryodagidek minimal stress muhitiga ega 
emas. Bu hududlarda turmush tarzi, ijtimoiy va iqtisodiy omillar, shaxsiy stressga qarshi kurashish usullari 
farq qilishi mumkin.

Natijalar asosida chiqariladigan ehtimoliy xulosalarga asoslansak, Qashqadaryoda stress darajasi 
eng past, odamlar yaxshi moslashgan yoki kamroq stress omillari mavjud. Samarqandda esa o‘rtacha 
stress darajasi, ya’ni bu hududda ham stressga qarshi muayyan himoya mexanizmlari mavjud, lekin ba’zi 
stress omillari ham bor. Andijonda esa stress darajasi nisbatan yuqori, ya’ni bu hudud aholisi boshqa 
hududlarga nisbatan ko‘proq stress his qilishi mumkin.

Mazkur sohada o‘tkazilgan tadqiqot natijasi chegaraviy qiymatni ko‘rsatdi (p = 0,050; p < 0,05), bu 
esa statistik jihatdan ahamiyatli deb qaralishi mumkin bo‘lgan holatni bildiradi. Bu holat ijtimoiy frustratsiya 
darajasida hududlar o‘rtasida noaniq, ammo sezilarli tafovutlar mavjudligini ko‘rsatadi.

Hududlar kesimida Andijon viloyati eng past rang ko‘rsatkichiga ega (91,73), bu esa u yerda yash-
ovchi respondentlar orasida ichki ijtimoiy norozilik hissi nisbatan kuchliroq bo‘lishi mumkinligidan darak 
beradi. Bu norozilik ochiq ifodalangan bo‘lmasligi mumkin, lekin psixologik jihatdan mavjudligi seziladi. 
Boshqacha aytganda, u latent, anglanmagan frustratsiya holati bo‘lishi ehtimol.

Samarqand (107,39) va Qashqadaryo (104,34) viloyatlarida esa frustratsiya ko‘rsatkichlari nisbatan 
o‘rtacha darajada bo‘lib, bu hududlarda ijtimoiy norozilik hissi barqarorroq, ancha me’yorda kechayotgan 
bo‘lishi mumkin.

2-jadval
V.Boyko va L.I.Vassermanning “Ijtimoiy frusturatsiya darajasi anketasi” bo‘yicha natijalar

xudud N O‘rtacha 
rank H p

Ijtimoiy frusturatsiyaning yo‘qligi

Samarqand 87 115,41

2,363 ,307
Qashqadaryo 65 128,50
Andijon 83 112,49
Jami 235

Ijtimoiy frusturatsiya aniq emas

Samarqand 53 107,39

2,597 ,050*
Qashqadaryo 82 104,34
Andijon 66 91,73
Jami 201

Noaniq baholash zonasi

Samarqand 15 20,73

,294 ,863
Qashqadaryo 15 23,20
Andijon 13 22,08
Jami 43

Ijtimoiy frusturatsiyaning o‘rtacha 
darajasi

Samarqand 6 7,00

1,386 ,500
Qashqadaryo 3 4,33
Andijon 2 5,50
Jami 11

Juda yuqori frusturatsiya darajasi

Samarqand 3 4,00

,484 ,785
Qashqadaryo 1 3,00
Andijon 2 3,00
Jami 6

Psixologik tahlil: Andijonda ijtimoiy hayotdagi nomutanosibliklar, imkoniyatlar cheklovlari yoki ijtimoiy adol-
atsizlik hissi mavjud bo‘lishi mumkin. Biroq, bu holatlar ochiq e’tiroz yoki ijtimoiy faollik sifatida emas, balki ichki 
beqarorlik, tushunarsiz norozilik, ruhiy bosim tarzida namoyon bo‘ladi. Bu frustratsiya darajasi insonlar ongida 
to‘liq anglanmagan, ammo ularning umumiy ruhiy holatiga va ijtimoiy faoliyatiga ta’sir etishi mumkin.

Shuningdek, bu holat ijtimoiy-iqtisodiy omillar, yеtarli darajadagi ijtimoiy ko‘mak yoki ijtimoiy ishonchning 
pastligi bilan ham izohlanadi. Frustratsiyaning aniq ifodalanmasligi esa insonlarning o‘z his-tuyg‘ularini anglash 
va ifodalash darajasi bilan bog‘liq bo‘lishi mumkin.

XULOSA VA TAKLIFLAR
Maqolada harbiy xizmatchilarda stress shakllanishiga ta’sir etuvchi ijtimoiy-psixologik omillar tizimli va 

empirik asosda chuqur o‘rganildi. Olib borilgan tadqiqotlar shuni ko‘rsatdiki, harbiy xizmatchilar psixologik bosim 
ostida xizmat olib borar ekan, ularning stressga bardoshliligi ichki resurslar, ijtimoiy qo‘llab-quvvatlash, xizmat 
sharoitlari va rahbarlar bilan bo‘lgan munosabatlarga bevosita bog‘liq.

Shuningdek, empirik tahlillar stress darajasining ortishi kasbiy faoliyat samaradorligining pasayishi, ruhiy 
charchoq, tashvish, depressiya va agressiv xatti-harakatlar bilan chambarchas bog‘liqligini isbotladi.

Stress shakllanishining asosiy manbalari harbiy xizmat sharoitida jismoniy va ruhiy zo‘riqish, rahbarlar bilan 
murakkab munosabatlar, ijtimoiy yakkalanish va kelajakka oid noaniqliklar bilan bog‘liq bo‘lib, bu holatlar harbiy 
xizmatchilarda yuqori darajadagi psixologik bosimni keltirib chiqaradi.

Ichki nazorat lokusi (internallik) kuchli bo‘lgan harbiylar stressli vaziyatlarda faol, mas’uliyatli va bardoshli 
yondashuvni namoyon etadi, bu esa ularning ruhiy barqarorligiga ijobiy ta’sir ko‘rsatadi.

Uzoq muddat xizmat qilgan harbiylar tajriba va ijtimoiy tayanchning ko‘pligi sababli stressni boshqarishda 
samaraliroq bo‘lishadi, yosh harbiylar esa tashqi omillarga ko‘proq bog‘liqlik namoyon etadi.

Psixologik stress darajasi va ijtimoiy frustratsiya darajasi o‘zaro bog‘liq bo‘lib, oilaviy ziddiyatlar, xizmatdagi 
adolatsizlik va rahbarlar bilan muammolar stress darajasini oshiruvchi muhim omillar sifatida namoyon bo‘ladi.

